Месяца октября в 20-й день.

Святаго великомученика Артемия.

На Господи, воззвах, Слава, глас 2. 
Разумнаго светильника веры, Артемия почтим,/ яко обличи царя мерзскаго,/ и кровию мучения его Церковь Бог обагри./ тем и прият исцелений благодать независтную,/ исцеляти недуги,// верно приходящих к раце мощей его.

На стиховне октоиха. Слава, глас 6:
За Христа законно пострадав, Артемие,/ и с чувственным царем умнаго низложив врага,/ достойно приял еси от Страстоположника Спаса венец:/ и ныне на Небесех со Ангельскими радуешися чины,/ Вышняго светолития наслаждаяся ясно,/ и Триипостасному и Первому Свету причащаяся обильно./ Темже и мы, благовернии людие и любомученицы,/ песньми вопием ти:/ радуйся, адаманте непобедимый душею, и крепкий оружниче Христов;/ радуйся, лести идольския потребителю,/ и истины поборниче светлый./ Но молися Господу,/ и нам житием Боголюбивым,// с тобою получити стояние при Престоле Величествия Его.

Тропарь, глас 4:

Истинною бо Христовою верою/ утверждься, страстотерпче,/ мучителя злочестива царя/ победил еси со идольским того возношением./ Тем от Царя Великаго, вечно царствующаго,/ пресветлым венцем победным одарен бысть,/ вся исцеляяй болящия/ и призывающия тя, Артемие великий,// моли Христа Бога спасти души наша.
Кондак, глас 2:

Благочестиваго и венценоснаго мученика,/ на враги победы вземшаго одоление,/ сошедшеся достойно песньми восхвалим Артемия,/ превеликаго в мученицех,/ чудес же дателя пребогатаго,/ молится бо Господу о всех нас.

